
KUCHING: Seruan Presiden 
Parti Rakyat Sarawak Bersatu 
(SUPP), Datuk Amar Dr Sim 
Kui Hian untuk memastikan 
Parti Tindakan Demokratik 
(DAP) tidak memenangi 
sebarang kerusi pada Pilihan 
Raya Negeri (PRN) akan 
datang dilihat mencerminkan 
dinamika politik semasa di 
Sarawak. Penganalisis politik 
Universiti Malaysia Sabah 
(UMS), Dr Lee Kuok Tiung 
berkata, langkah itu selari 
dengan perkembangan politik 
negeri yang kini bergerak atas 
landasan sentimen tempatan.

Justeru, katanya, seruan 
Timbalan Premier itu juga 
seiring dengan slogan Sarawak 
First atau Utamakan Sarawak 
yang dibawa Gabungan Parti 
Sarawak (GPS) sekali gus 
menekankan dominasi parti 
tempatan.

“Kestabilan dan tuntutan hak 
Sarawak di bawah Perjanjian 
Malaysia 1963 (MA63) lebih 
berkesan jika diuruskan 
sepenuhnya oleh parti tempatan 
tanpa campur tangan parti 
nasional yang berpayungkan 
pemimpin utama berpusat 
di Semenanjung Malaysia,” 
katanya ketika dihubungi Suara 
Sarawak, semalam.

Mengulas lanjut, beliau 
menambah, adalah penting 
untuk memastikan GPS 
mempunyai kawalan penuh 
di Dewan Undangan Negeri 
(DUN), memandangkan 
peranan semak dan imbang 
pada masa kini boleh 
dimainkan oleh rakyat secara 
lebih efektif serta berkesan.

“Pokok pangkalnya, apa 
yang perlu difikirkan adalah 
kaedah untuk mengurangkan 
pengaruh parti nasional 
dalam urus tadbir Sarawak. Di 
peringkat Kerjaaan Persekutuan 
kerjasama boleh diteruskan, 
namun hal ehwal Sarawak 
wajar diserahkan kepada parti 
tempatan,”  ujarnya.

